
*en la regiun survida la damaun

Il Corpus catholicum en la sala dal cussegl grond. foto y. bürkli

Quant religiusa è la 
populaziun svizra?

■ (anr) In studi dal Fondo naziunal
cuntegn interessants detagls sco res-
postas sin las dumondas: Co statti cun
la religiun en Svizra e co s’imagina ina
societad individualisada Dieu? Il rap-
port surlonder (in cudesch) tira con-
clusiuns ch’èn per part dètg interes-
santas. Suandantamain be insaquan-
tas. Ils perscrutaders (sociologs da religi-
un da Losanna e Son Gagl) partan la cun-
trada religiusa-spirituala da la Svizra en
quatter categorias cun zunt differentas
immaginaziuns (maletgs) da la cardient-
scha. La pli gronda gruppa furman ils
«distanziads» cun 57%, suandads dals
«instituziunals» che stattan damanaivel
da lur baselgia (18%). 13% èn «alterna-
tivs» – esoterics e holistics –e 12% «secu-
lars». 

En las davosas gruppas datti grondas
differenzas davart Dieu. Tar ils aderents
da baselgias libras è Dieu in che fa mira-
clas e per ils «alternativs» ina energia da
glisch e forza. Tar ils «instituziunals ca-
tolics e protestants» è Dieu la maschaida
d’ina figura da bab e mamma ed in «psi-
coanaliticher transcendental». Tenor ils
«seculars» è Dieu «pura illusiun». 

Tranter quellas gruppas sa fa in ferm
process d’individualisaziun. En vista a la
creschenta libertad religiusa sa decida il
singul tenor criteris economistics da
pretsch-prestaziun per ina tscherta prati-
ca religiusa. Quella tenuta, che s’oriente-
scha vers il consum, è creschida ferm da-
pi 1960. La pratica religiusa stat en con-
currenza cun autras occupaziuns durant
il temp liber. Quai impedeschia era fitg
la socialisaziun religiusa dals uffants.
L’effect è che la cuminanza religiusa fet-
schia pli e pli era marketing ecclesiastic.

Malgrà ina pulpida glista da tractandas
e na pitschens problems e tensiuns,
datti mintgamai – e quai è bun uschia
– era in referat tar la radunanza dal
Corpus Catholicum. Quest onn èsi stà
la rectura da la scol’auta da teologia a
Cuira, prof. Eva-Maria Faber, che ha
discurrì davart in tema zunt actual:
«Esser cristians oz tranter cuminanza
ecclesiastica e vita individuala». 

I dettia bain la dogmatica, mo era
l’ecclesiologia per chattar il senn da la
cardientscha. Il Segund concil dal Va-

tican haja decretà cleras definiziuns da-
vart la cardientscha e dà cun la liturgia
novs impuls. Mo i haja dà trumpadas,
cunzunt concernent la participaziun
dals fidaivels. Blers èn sa distanziads da
la baselgia. L’individualisaziun è sa fa-
tga fitg ferm – cun viver e crair sco ins
tegna per bun. Dieu dovria carstgauns
che s’engaschian cun lur credo per el. Il
senn da la cardientscha chattian ins era
oz tras las fontaunas spiritualas ecclesi-
asticas en la situaziun persunala, pia
cun baselgia e cuminanza.

«Esser cristian – tranter baselgia e vita individuala»

